
Kulussiyon 1 Colossians 1

! Paulus ki or se, jo Parmeshwar ki ichchha se Masih Yeshu ka prerit hai, aur bhai teemuthiyus ki or

S€E.

2 Masih mein un pavitra aur vishwasi bhaiyon ke naam jo kulusse mein rahte hain. Hamare pita

Parmeshwar ki or se tumhein anugrah aur shanti praapt hoti rahe.

* Ham tumbhare liye nit prarthana karke apne Prabhu Yeshu Masih ke pita arthaat Parmeshwar ka

dhanyavaad karte hain.

4 Kyonki ham ne suna hai, ki Masih Yeshu par tumhara vishwaas hai, aur sab pavitra logon se prem
rakhte ho.

® Us aasha ki hui vastu ke karan jo tumhare liye swarg mein rakhi hui hai, jis ka varnan tum us

susmachaar ke satya vachan mein sun chuke ho.

® Jo tumhare paas pahuncha hai aur jaisa jagat mein bhi phal lata, aur badhta jata hai; arthaat jis
din se tum ne us ko suna, aur sachchai se Parmeshwar ka anugrah pahichana hai, tum mein bhi

aisa hi karta hai.

7 Usi ki shiksha tum ne hamare priya sahkarmi ipaphraas se pai, jo hamare liye Masih ka vishwaas

yogya sevak hai.
8 Usi ne tumhare prem ko jo aatma mein hai ham par pragat kiya.

? Isi liye jis din se yah suna hai, ham bhi tumhare liye yah prarthana karne aur binti karne se nahi
chookte ki tum sare aatmik gyaan aur samajh sahit Parmeshwar ki ichchha ki pahichaan mein

paripoorn ho jao.

10 Taki tumhara chaal-chalan Prabhu ke yogya ho, aur vah sab prakaar se prasann ho, aur tum

mein har prakaar ke bhale kamon ka phal lage, aur Parmeshwar ki pahichaan mein badhte jao.

1 Aur us ki mahima ki shakti ke anusaar sab prakaar ki samarth se balvant hote jao, yahan tak ki

aanand ke saath har prakaar se dheeraj aur sahansheelta dikha sako.

12 Aur pita ka dhanyavaad karte raho, jis ne hamein is yogya banaya ki jyoti mein pavitra logon ke

saath meeraas mein sambhagi hon.
13 Usi ne hamein andhakaar ke vash se chhudakar apne priya putra ke rajya mein pravesh karaya.
14 Jis mein hamein chhutkara arthaat papon ki kshama praapt hoti hai.
15 Vah to adrishya Parmeshwar ka pratiroop aur sari srishti mein pahilautha hai.

16 Kyonki usi mein sari vastuon ki srishti hui, swarg ki ho athva prithvi ki, dekhi ya andekhi, kya
sinhasan, kya prabhutanye, kya pradhantayen, kya adhikaar, sari vastuein usi ke dwara aur usi

ke liye sriji gai hain.



7 Aur vahi sab vastuon mein pratham hai, aur sab vastuein usi mein sthir rahti hain.

'8 Aur vahi deh, arthaat kaleesiya ka sir hai; vahi aadi hai aur mare huon mein se ji uthne valon

mein pahilautha ki sab baton mein vahi pradhaan thahre.
19 Kyonki pita ki prasannata isi mein hai ki us mein sari paripoornata vaas kare.

20 Aur uske kroos par bahe hue lohu ke dwara mel milaap karke, sab vastuon ka usi ke dwara se

apne saath mel kar le chahe ve prithvi par ki hon, chahe swarg mein ki.

21 Aur us ne ab uski shareerik deh mein mrityu ke dwara tumhara bhi mel kar liya jo pahile nikale

hue the aur bure kamon ke karan man se bairi the.
22 Taki tumhein apne sammukh pavitra aur nishkalank, aur nirdosh banakar upasthit kare.

23 Yadi tum vishwaas ki nev par dridh bane raho, aur us susmachaar ki aasha ko jise tum ne suna
hai na chhodo, jis ka prachaar aakaash ke neeche ki sari srishti mein kiya gaya; aur jis ka main

Paulus sevak bana.

24 Ab main un dukhon ke karan aanand karta hoon, jo tumhare liye uthata hoon, aur Masih ke
kleshon ki ghati us ki deh ke liye, arthaat kaleesiya ke liye, apne shareer mein poori kiye deta

hoon.

25 Jis ka main Parmeshwar ke us prabandh ke anusaar sevak bana, jo tumhare liye mujhe saumpa

gaya, taki main Parmeshwar ke vachan ko poora poora prachaar karun.

26 Arthaat us bhed ko jo samyon aur peedhiyon se gupt raha, parantu ab uske un pavitra logon par

pragat huaa hai.

27 Jin par Parmeshwar ne pragat karna chaha, ki unhein gyaat ho ki anyajatiyon mein us bhed ki

mahima ka moolya kya hai aur vah yah hai, ki Masih jo mahima ki aasha hai tum mein rahta hai.

28 Jis ka prachaar karke ham har ek manushya ko jata dete hain aur sare gyaan se har ek manushya

ko sikhate hain, ki ham har ek vyakti ko Masih mein siddh karke upasthit karein.

29 Aur isi ke liye main us ki us shakti ke anusaar jo mujh mein samarth ke saath prabhaav dalti hai

tan man lagakar parishram bhi karta hoon.



KUIUSSiyon 2 Colossians 2

! Main chahta hoon ki tum jaan lo, ki tumhare aur un ke jo laudeekiya mein hain, aur un sab ke liye

jinhon ne mera shareerik munh nahi dekha main kaisa parishram karta hoon.

2 Taki un ke manon mein shanti ho aur ve prem se aapas mein gathe rahein, aur ve poori samajh ka

sara dhan praapt karein, aur Parmeshwar pita ke bhed ko arthaat Masih ko pahichaan lein.
% Jis mein buddhi aur gyaan se sare bhandaar chhipe hue hain.
“ Yah main isliye kahta hoon, ki koi manushya tumhein lubhane vali baton se dhokha na de.

®> Kyonki main yadi shareer ke bhaav se tum se door hoon, taubhi aatmik bhaav se tumhare nikat
hoon, aur tumhare vidhi-anusaar charitra aur tumhare vishwaas ki jo Masih mein hai dridhta

dekhkar prasann hota hoon.
® So jaise tum ne Masih Yeshu ko Prabhu karke grahan kar liya hai, vaise hi usi mein chalte raho.

 Aur usi mein jad pakadte aur badhte jao; aur jaise tum sikhaye gaye vaise hi vishwaas mein dridh

hote jao, aur atyant dhanyavaad karte raho.

8 Chaukas raho ki koi tumhein us tatva-gyaan aur vyarth dhokhe ke dwara aher na kare le, jo
manushyon ke paramparai mat aur sansaar ki aadi shiksha ke anusaar hain, par Masih ke

anusaar nahi.
? Kyonki us mein ishwaratva ki sari paripoornata sadeh vaas karti hai.
10" Aur tum usi mein bharpoor ho gaye ho jo sari pradhanta aur adhikaar ka shiromni hai.

1 Usi mein tumhara aisa khatna huaa hai, jo haath se nahi hota, arthaat Masih ka khatna, jis se

shareerik deh utaar di jati hai.

12 Aur usi ke saath baptisma mein gade gaye, aur usi mein Parmeshwar ki shakti par vishwaas

karke, jis ne us ko mare huon mein se jilaya, uske saath ji bhi uthe.

13 Aur us ne tumhein bhi, jo apne apradhon, aur apne shareer ki khatnarihat dasha mein murda

the, uske saath jilaya, aur hamare sab apradhon ko kshama kiya.

14 Aur vidhiyon ka vah lekh jo hamare naam par aur hamare virodh mein tha mita dala; aur us ko

kroos par keelon se jad kar samhane se hata diya hai.

15 Aur us ne pradhantaon aur adhikkaron ko apne oopar se utaar kar un ka khullamkhulla tamasha

banaya aur kroos ke karan un par jay-jay-kaar ki dhvani sunai.

16 Isliye khane peene ya parva ya naye chaand, ya sabton ke vishay mein tumhara koi phaisla na

kare.

17 Kyonki ye sab aane vali baton ki chhaya hain, par mool vastuein Masih ki hain.



18 Koi manushya deenta aur swargadooton ki pooja karke tumhein daud ke pratiphal se vanchit na

kare. Aisa manushya dekhi hui baton mein laga rahta hai aur apni shareerik samajh par vyarth

phoolta hai.

19 Aur us shiromni ko pakde nahi rahta jis se sari deh jodon aur patthon ke dwara palan-poshan

pakar aur ek saath gathkar, Parmeshwar ki or se badhti jati hai.

20 Jab ki tum Masih ke saath sansaar ki aadi shiksha ki or se mar gaye ho, to phir un ke samaan jo

sansaar mein jeevan bitate hain manushyon ki aagyaon aur shikshanusaar

21 Aur aisi vidhiyon ke vash mein kyon rahte ho ki yah na chhoona, use na chakhna, aur use haath

na lagana?
%2 (kyonki ye sab vastu kaam mein late late naash ho jayengi).

23 In vidhiyon mein apni ichchha ke anusaar gadhi hui bhakti ki reeti, aur deenta, aur shareerik
yogabhyaas ke bhaav se gyaan ka naam to hai, parantu shareerik lalsaon ko rokne mein in se
kuchh bhi laabh nahi hota.



Kulussiyon 3 Colossians 3

! So jab tum Masih ke saath jilaye gaye, to swargeeya vastuon ki khoj mein raho, jahan Masih

vartamaan hai aur Parmeshwar ke dahini or baitha hai.
2 Prithvi par ki nahi parantu swargeeya vastuon par dhyaan lagao.
* Kyonki tum to mar gaye, aur tumhara jeevan Masih ke saath Parmeshwar mein chhipa huaa hai.

4 Jab Masih jo hamara jeevan hai, pragat hoga, tab tum bhi uske saath mahima sahit pragat kiye

jaoge.

® Isliye apne un ango ko maar dalo, jo prithvi par hain, arthaat vyabhichaar, ashuddhata,

dushkamna, buri lalsa aur lobh ko jo moorti pooja ke barabar hai.
® In hi ke karan Parmeshwar ka prakop aagya na manne valon par padta hai.
" Aur tum bhi, jab in buraiyon mein jeevan bitate the, to inhi ke anusaar chalte the.

8 Par ab tum bhi in sab ko arthaat krodh, rosh, bairbhaav, ninda, aur munh se galiyan bakna ye sab
batein chhod do.

° Ek doosre se jhooth mat bolo kyonki tum ne purane manushyatva ko uske kamon samet utaar
dala hai.

10" Aur naye manushyatva ko pahin liya hai jo apne srijanhaar ke swaroop ke anusaar gyaan praapt

karne ke liye naya banta jata hai.

1 Us mein na to yoonani raha, na Yahudi, na khatna, na khatnarihat, na jangli, na skooti, na daas

aur na swatantra: keval Masih sab kuchh aur sab mein hai.

12 Isliye Parmeshwar ke chune huon ki nai jo pavitra aur priya hain, badi karoona, aur bhalai, aur

deenta, aur namrata, aur sahansheelta dharan karo.

13 Aur yadi kisi ko kisi par dosh dene ko koi karan ho, to ek doosre ki sah lo, aur ek doosre ke

apraadh kshama karo: jaise Prabhu ne tumhare apraadh kshama kiye, vaise hi tum bhi karo.
4 Aur in sab ke oopar prem ko jo siddhata ka katibandh hai baandh lo.

15 Aur Masih ki shanti jis ke liye tum ek deh hokar bulaye bhi gaye ho, tumhare hriday mein rajya

kare, aur tum dhanyavadi bane raho.

16 Masih ke vachan ko apne hriday mein adhikai se basne doj; aur siddh gyaan sahit ek doosre ko
sikhao, aur chitao, aur apne apne man mein anugrah ke saath Parmeshwar ke liye bhajan aur

stutigaan aur aatmik geet gao.

7 Aur vachan se ya kaam se jo kuchh bhi karo sab Prabhu Yeshu ke naam se karo, aur uske dwara

Parmeshwar pita ka dhanyavaad karo.



'8 He patniyon, jesa Prabhu mein uchit hai, vaisa hi apne apne pati ke aadheen raho.
19 He patiyon, apni apni patni se prem rakho, aur un se kathorta na karo.

20 He balko, sab baton mein apne apne mata-pita ki aagya ka palan karo, kyonki Prabhu is se

prasann hota hai.
21 He bachche valo, apne balkon ko tang na karo, na ho ki un ka sahas toot jaye.

22 He sevkon, jo shareer ke anusaar tumhare swami hain, sab baton mein un ki aagya ka palan
karo, manushyon ko prasann karne valon ki nai dikhane ke liye nahi, parantu man ki seedhai

aur Parmeshwar ke bhay se.

23 Aur jo kuchh tum karte ho, tan man se karo, yah samajh kar ki manushyon ke liye nahi parantu
Prabhu ke liye karte ho.

24 Kyonki tum jante ho ki tumhein is ke badle Prabhu se meeraas milegi: tum Prabhu Masih ki seva

karte ho.

25 Kyonki jo bura karta hai, vah apni burai ka phal payega; vahan kisi ka pakshapaat nahi.



Kulussiyon 4 Colossians 4

! He swamiyon, apne apne dason ke saath nyaay aur theek theek vyavhaar karo, yah samajhkar ki

swarg mein tumhara bhi ek swami hai.
2 Prarthana mein lage raho, aur dhanyavaad ke saath us mein jagrit raho.

% Aur is ke saath hi saath hamare liye bhi prarthana karte raho, ki Parmeshwar hamare liye vachan
sunane ka aisa dwaar khol de, ki ham Masih ke us bhed ka varnan kar sakein jis ke karan main

kaid mein hoon.
4 Aur use aisa pragat karun, jaisa mujhe karna uchit hai.
® Avsar ko bahumoolya samajh kar bahar valon ke saath buddhimani se bartaav karo.

® Tumhara vachan sada anugrah sahit aur salona ho, ki tumhein har manushya ko uchit reeti se

uttar dena aa jaye.

’ Priya bhai aur vishwasyogya sevak, tukhikus jo Prabhu mein mera sahkarmi hai, meri sab batein

tumhein bata dega.

8 Use main ne isliye tumhare paas bheja hai, ki tumhein hamari dasha maloom ho jaye aur vah

tumhare hridyon ko shanti de.

? Aur uske saath unesimus ko bhi bheja hai jo vishwaas yogya aur priya bhai aur tum hi mein se hai,

ye tumhein yahan ki sari batein bata denge.

10 Aristarkhus jo mere saath kaidi hai, aur markus jo baranba ka bhai lagta hai. (jis ke vishay mein

tum ne aagya pai thi ki yadi vah tumhare paas aaye, to us se achchhi tarah vyavhaar karna.)

1 Aur Yeshu jo yoostus kahlata hai, tumhein namaskaar kahte hain. Khatna kiye hue logon mein se

keval ye hi Parmeshwar ke rajya ke liye mere sahkarmi aur meri shanti ka karan rahe hain.

12 Ipaphraas jo tum mein se hai, aur Masih Yeshu ka daas hai, tum se namaskaar kahta hai aur sada
tumhare liye prarthanaon mein prayatn karta hai, taki tum siddh hokar poorn vishwaas ke saath

Parmeshwar ki ichchha par sthir raho.

13 Main uska gavaah hoon, ki vah tumhare liye aur laudeekiya aur hiyrapulis valon ke liye bada yatn

karta rahta hai.
14 Priya vaidya looka aur demaas ka tumhein namaskaar.
15 Laudeekiya ke bhaiyon ko aur tumphaas aur un ke ghar ki kaleesiya ko namaskaar kahna.

16 Aur jab yah patra tumhare yahan padh liya jaye, to aisa karna ki laudeekiya ki kaleesiya mein bhi

padha jaye, aur vah patra jo laudeekiya se aaye use tum bhi padhna.

17 Phir arkhippus se kahna ki jo seva Prabhu mein tujhe saumpi gai hai, use savdhani ke saath

poori karna.



18 Mujh Paulus ka apne haath se likha huaa namaskaar. Meri janjeeron ko smaran rakhna; tum par

anugrah hota rahe. Aamin.

